
KIRISH 

Adabiyot soʻz sanʼati ekan, bevosita u turli xil obrazlar orqali ifodalanadi. Badiiy obraz 

xususiyatini oʻrganishni atamaning mazmunidan boshlagan maʼqulroq. “Obraz” atamasi “raz” 

(chiziq) soʻzidan olingan boʻlib, ”raz” soʻzidan “razit” (chizmoq, yoʻnmoq, oʻymoq) va undan 

“obrazit” (chizib, oʻyib, yoʻnib shakl yasamoq) soʻzi yasalgan. “Obrazit” dan “obraz” (“umuman 

olingan”) vujudga kelgan. Obraz atamasi ilk bor Arastuning “Poetika” asarida keltirib oʻtilgan. 

ASOSIY QISM 

V.G.Belinskiy  obraz haqida “…Unda tasodifiy ortiqcha narsa yoʻq. Hamma qismlar 

butunga boʻysungan, hammasi bitta maqsadga yoʻnaltirilgan, hammasi birlikda bitta goʻzallik, 

yaxlitlik va individuallikni maydonga keltiradi, shuning uchun ham biz bu odam Yusufbek hoji, 

bu odam Qori Ishkamba , mana bu qiz Layli, mana bu yigit Majnun deymiz. Ularning har biri 

“Voqelikdagi maʼlum hodisalarning magʻzini chaqib beradigan, umumlashtiruvchi…har qanday 

voqea- hodisadan yuksak …har qanday tarixdan ishonchliroqdir”. Darhaqiqat, obraz bitta 

maqsadga yoʻnaltirilgani uchun ham asardagi obrazlarni  yuqorida taʼkidlanganidek nomlaymiz . 

Bu esa oʻquvchining tafakkurida oson joylashishiga imkon beradi . 

V.G.Belinskiy obraz atamasining faqatgina sanʼatda ishlatilmasligini, jumladan, falsafada 

hayotni inson ongidagi inʼikosi obraz deb tushunish odat tusiga kirganini, fan-voqelik faktlaridan 

ularning mohiyatini, gʻoyasini ajratib olishini aytadi. Fandagi obraz haqida toʻxtalib uni qay 

yoʻsinda ajratib olishni taʼkidlaydi. Voqea -hodisaning shunchaki tashqi koʻrinishi emas, balki 

ana shu koʻrinishlarning eng tipigi (oʻrnakli misolini, eng arzirli namunasini) ifodalashga xizmat 

qiladi u koʻrgazmali (illyustrativ) obrazdir. Albatta uning mohiyatida tipiklik (umumlashtirish) 

xislati boʻlsa-da, lekin voqelik faktlarini mubolagʻali tarzda koʻrsata olmaydi. Hayotda “obraz” 

atamasi yana boshqa maʼnoda ishlatiladi, uni surʼatli (fotografik) obraz  deb yuritish mumkin. 

Obraz goʻzalligi va taʼsirchanligi bilan  millionlar qalbini zabt etadi va zabt etib kelmoqda. U 

V.G.Belinskiy aytganidek, “bashar hayotining tepib turgan yuragi, uning qoni va joni, uning 

shuʼlasi va quyoshi”ga aylanadi. Chunki obraz jonli harakati, jozibadorligi, yorqinligi, bilan 

oʻzida   voqea hodisalarning qonuniyatini chuqur  mujassam etadi. Hotam Umurov ham badiiy 

obraz haqida “Adabiyotshunoslik nazariyasi” darsligida shunday fikrlarni bildirib oʻtadi: 

“Badiiylik sanʼatning ham joni, ham ruhi ekan, uni yuzaga keltiruvchi asosiy vositalardan biri – 

badiiy obrazdir va u adabiyotshunoslik fanining markaziy muammosi sanaladi. 

Adabiyotshunoslik ilmida “obraz” deganda inson ongida inʼikos etilgan voqea-hodisalargina 

emas, balki shu bilan birgalikda soʻz vositasida sanʼatkor tomonidan anglangan, qayta ishlangan 

(bichib toʻqilgan) va tasvirlangan hayot tushuniladi. H.Umurov toʻgʻri taʼkidlaganidek, 

badiiylikni, badiiy adabiyotni yuzaga keltiruvchi belgisi obrazdir. Shuning uchun asardagi 

mayda detaldan katta obrazgacha maʼlum maqsadni amalga oshirish uchun qoʻllaniladi. 

Adabiyotshunos Erkin Xudoyberdiyev H.Umurovning obraz haqidagi fikrlaridan farqli 

oʻlaroq, u obraz va uning ahamiyati haqida quyidagilarni keltirib  oʻtadi: “Voqelikni obrazli 

tarzda aks ettirish adabiyot va sanʼatning asosiy belgilaridan biridir. Obrazli aks ettirish alohida 

shaxslarda, hodisalarda, muayyan his tuygʻularda hayotning umumiy, qonuniy tomonlarini 

taqozo etadi. Albatta, obrazli tasvirning bunday murakkab koʻrinishlari birdaniga paydo boʻlib 

qolgan emas. U uzoq tarixiy taraqqiyot mahsulidir. Insoniyat tafakkuri taraqqiyotining  buyuk 

yutuqlari tufayli voqelikdagi umumiy muhim va tipik tomonlarni, hodisalar mohiyatini, “hayotiy 

shakl” da ochib berish chinakkam badiiy obrazlarning asosiy xususiyatlaridan biriga aylandi. 

Darhaqiqat, obraz bu adabiyotning, ayniqsa, badiiy adabiyotni shakllantiruvchi, uni yuzaga 

keltiruvchi oʻquvchining ongi va shuurida asarga, uning zamirida esa hayotga boʻlgan qarashlari 

va fikrlarini kengaytiruvchi vosita desak mubolagʻa boʻlmas. E.Xudoyberdiyev obrazning 

ahamiyatli va oʻrinli xususiyatlari haqida toʻlaroq maʼlumot bergan. Olim obrazning alohida 

xususiyatlari borligini ham taʼkidlab oʻtadi. “Shunday ekan obrazning turlari va unga xos 

boʻlgan xususiyatlarni aytib oʻtamiz . Badiiy obrazga xos birinchi xususiyat , jonli ,aniqligi 

oʻziga xos belgilarga boyligi boʻlib,bu xususiyat sanʼat va adabiyotning kishilarga hissiy taʼsiri 

qudratini belgilaydi.Obrazning oʻziga xos ikkinchi xususiyati shundan iboratki, u oʻzida ayni 

holda aniq,takrorlanmagan birga umumiy, tipik belgilarini mujassamlashtiradi. Obraz jonli va 

aniq boʻlsagina kishilarga tezda taʼsir koʻrsatadi”. U obrazning jonli va aniq boʻlish bilan bir 

qatorda, oʻzida ayni holda aniq takrorlanmaydigan umumiy, tipik belgilarini mujassamlashtirishi 

haqida taʼkidlab oʻtgan va obraz shunday xususiyatlarga qachonki ega boʻlsagina, kishilarga 

tezda taʼsir koʻrsatishi haqidagi fikrni olgʻa surgan.  

Aslida “obraz” slavyan tillariga xos boʻlib, u  voqea-hodisalarning  xayolda   namoyon 

boʻladigan manzarasini bildiradi. Slavyanlar “obraz” deganda, avvalo, odamzotni azob -

uqubatlardan saqlab qolish uchun Alloh tomonidan yuborilgan Iusu Xristus (iso 

paygʻambarning) rassomlar, haykaltaroshlar tasvirlagan qiyofasini tushunishgan.  

XULOSA 

Xulosa shuki, adabiyotga hayotdagi hamma (inson, narsa-buyum, hayvon, hodisa, predmet, 

oʻsimlik; koʻchma maʼnodagi soʻzlar, iboralar, leksik resurslar, ifoda tasvir vositalari — 

mubolagʻa, kichraytirish, oʻxshatish, omonim, sinonim, antonimlar; anafora, epifora va sh.k) 

unsurlar kirar ekan, kirganda ham sanʼatkor ongi va qalbida jilolanib, boyib, kattalashib, eng 

muhimi insonlashib va bir butunlik kasb etib muhrlanar ekan, ularning barchasini obraz deb 

yuritish qonuniyatdir. 

